
"Satu lembaran baru telah terbuka " kata Tunku Abdul Rahman. Itu kata-kata beliau pada 31 Ogos 1957, kira-kira hampir 50 tahun yang lalu. Kini, beliau telah pergi dan meninggalkan sebuah aset yang tidak temilai harganya kepada kita rakyat Malaysia; sebuah negara yang merdeka dan berdaulat. Setelah dijajah berkurun-kurun lamanya, maka tamatlah satu rantaian penjajahan yang silih berganti bermula dari Portugis, disusuli Belanda, kemudian British, diikuti Jepun dan disambung semula oleh British. Tempoh separuh abad cukup lama. Jika usia ini disamakan dengan umur seorang manusia, tentunya ianya sudah cukup matang dan kaya dengan pengalaman. Pengalaman adalah guru yang terbaik. Belajar dari pengalaman hidup bererti belajar dari kesilapan. Maka, adalah penting segala pengalaman ini dijadikan pengajaran ke arah merencana masa depan negara bagi mencapai status cemerlang, gemilang dan terbilang. Di sini segala peristiwa,  rentetan dan  coretan  dari  aspek perpaduan,  ekonomi,  politik,   sosial  & keselamatan negara diterjemahkan oleh penulis secara mendalam berdasarkan senario yang berlaku sejak kemerdekaan negara hingga kini .

Sistem politik moden yang ada di Malaysia telah berjaya mewujudkan kestabilan selama 40 tahun lebih. Keupayaannya mewujudkan kestabilan tersebut bergantung kepada dasar-dasar yang dilaksanakannya untuk mengendalikan kontradiksi yang muncul dan meredakan ketegangan dalam masyarakat khususnya soal perpaduan kaum. Banyak peristiwa yang boleh dipelajari berkenaan dengan perpaduan kaum. Apabila soal perpaduan kaum diketengahkan, tentunya resipi kejayaan negara sehingga ke hari ini adalah berdasarkan konsep perkongsian kuasa. Kontrak sosial 1957 yang dipersetujui oleh Parti Perikatan, yang pada itu diketuai oleh UMNO, MCA dan MIC, telah mencapai satu konsesus politik antara kaum: pada satu pihak terdapat pengiktirafan akan kedudukan sejarah orang Melayu di negara ini, antara lain, dengan mengadakan peruntukan dalam perlembagaan bagi hak keistimewaan orang Melayu; di pihak lain pula hak kewarganegaraan diberikan kepada Cina, India dan Iain-lain, dan mereka dibenarkan meneruskan kegiatan ekonomi tanpa gangguan. Konsep yang berupa situasi menang-menang ini (win-win situation) adalah pengorbanan besar orang-orang Melayu ketika itu dan merupakan satu hubungan timbal balik yang ideal. Apa yang lebih penting, konsep perkongsian antara Melayu dan bukan Melayu ini adalah berdasarkan model konsosiasional yang terdapat dalam masyarakat majmuk lain di dunia. Ramai pengkaji politik mengakui bahawa masyarakat di negara ini sebagai ...extreme example of a plural society 

Dari merdeka sehingga ke saat ini, perbezaan etnik masih signifikan khususnya apabila ia selari dengan perbezaan bahasa, agama dan budayanya. Setiap kaum memiliki sentiment primordial yang tinggi dan bertentangan dengan kaum lain. Dasar 'pecah dan perintah' yang diamalkan ketika zaman penjajahan kolonial British adalah titik tolak kepada permulaan masalah tersebut. Pengasingan ini mempengaruhi kadar interaksi dan intimacy antara kaum di mana orang bukan Melayu masing-masing mengagungkan keagungan tamadun lampau yang sudah berabad-abad usianya sedangkan orang Melayu pula dengan kelebihan taraf penduduk asal atau Bumiputera berkeras menuntut setiap satu dasar sama ada bahasa, pendidikan dan ekonomi mahupun budaya mesti berlandaskan atau berteras kepada kaum Melayu. Situasi sebegini mudah mencetuskan perselisihan faham kerana perbezaan yang wujud telah menyukarkan proses integrasi apatah lagi asimilasi.

Berdasarkan  fenomena  ini  maka  kemunculan  parti-parti  politik jelas   sekali memperlihatkan   sifat   perkauman.   Sikap   etnosentrisisma   dan   pemilikan   sentiment primordial yang tinggi oleh berbagai kaum itu telah melahirkan parti-parti politik yang jelas mewakili satu-satu kaum tertentu. Mengeksploitasi isu perkauman memudahkan parti-parti ini meraih sokongan dalam isu dan kempen politik. Ibarat menjolok ke sarang tebuan, menyentuh isu-isu sensitif tentunya mengundang perasaan tidak puas hati antara satu sama lain. Rusuhan kaum pada tanggal 13 Mei 1969 merupakan detik hitarn dalam sejarah hubungan kaum di Malaysia. Peristiwa itu disifatkan sebagai "matinya demokrasi di tangan pembangkang" oleh Tun Dr. Ismail, Menteri Dalam Negeri pada waktu itu. Rekod kecemerlangan yang terbit dari politik permuafakatan oleh Parti Perikatan tidak dapat diteruskan kerana parti- parti pembangkang memainkan isu-isu perkauman semasa berkempen dan berjaya menaikkan sentimen orang bukan Melayu, khasnya Cina untuk menentang kerajaan Perikatan. Akibatnya, Perikatan tewas teruk dan menghilangkan majoriti . Desakan terhadap perletakan jawatan Dato Harun Idris sebagai Menteri Besar Selangor membuatkan orang Melayu marah kerana usaha tersebut dilihat sebagai cuba menghapuskan kuasa politik oleh bukan Melayu. Akhirnya, tempik sorak orang Cina dibalas dengan kebangkitan orang Melayu dan ini adalah detik permulaan kepada tragedi berdarah 13 Mei 1969. Menurut The May Thirteenth Tragedy Report (1969), jumlah kematian yang dicatatkan mencecah ratusan orang iaitu 143 Cina dan 22 Melayu.

Puncanya adalah perasan tidak puas hati antara satu sama lain. Orang Cina walaupun menguasai ekonomi hingga ke hari ini, tetapi masih merasa tidak senang kerana merasa didiskriminikasikan. Sebaliknya, orang Melayu yang banyak menyumbang pada bidang politik merasakan kedudukan mereka dalam ekonomi tidak bertambah. Hingga tercetus 13 Mei, barulah kerajaan membentuk beberapa dasar bagi merapatkan jurang ekonomi. Tetapi harus diingat, masalah besar yang sukar diatasi ialah; setiap kaum merasakan perjuangan satu-satu matlamat serta penyelesaiannya berakhir dalam bentuk zero-sum kepada kaum lain. Masing-masing mempunyai keegoan. Diakui, bukan mudah menyatukan asas-asas kekeluargaan, pelajaran, agama dan ekonomi menjadi satu ideologi bangsa. Kepelbagaian institusi ini mencerminkan kemajmukan sistem nilai budaya, idea dan   alatan   material   yang   membezakan   serta   mengasingkan   kelompok-kelompok masyarakat itu. Serentak itu, pluralisma ini menyukarkan konsesus nasional dalam bentuk kehendak-kehendak   sosial   yang   melewati   batas-batas   perkauman.   Fenomena   ini merangsang ke arah berlakunya konflik dan pendapat ini dipersetujui Van den Berghe (1967)  bahawa  konflik  adalah  masalah  utama  bagi  negara  atau  kelompok  yang mempunyai masyarakat majmuk. Kepelbagaian akan mudah menghasilkan konflik kerana kepelbagaian tuntutan yang disuarakan. Itulah dilema parti Perikatan dan kini Barisan Nasional.

Keanggotaan pelbagai  komponen parti  yang  membentuk  teraju kepimpinan negara adalah perlu mengenepikan sifat pluralisme masing-masing. Inilah pengajaran pertama yang cuba ditekankan penulis. Pergolakan lebih sukar dielakkan apabila setiap kaum memiliki unsur primodalisma seperti yang diutarakan oleh Clifford Geertz (1963: 105-157). Kebanggaan terhadap kaum sendiri, budaya, bahasa, darah keturunan, agama dan adat resam perlu diketepikan dan dikorbankan demi mewujudkan satu bangsa Malaysia yang aman dan harmoni.
Sejak pilihanraya umum yang pertama pada 1955 hingga Merdeka, membawa kepada peristiwa 13 Mei 1969 dan kini, parti-parti politik masih berterusan mengeksploitasi isu-isu agama, bahasa,  hak keistimewaan orang Melayu serta kedudukan raja-raja dan hak-hak ekonomi dengan berdasarkan perkauman. Pihak pemerintah Malaysia pada ketika itu, terutamanya   UMNO,   parti   komponen   utama   Perikatan   (kini   Barisan   Nasional), menyatakan bahawa punca utama kepada tercetusnya peristiwa 13 Mei 1969 adalah kerana begitu terpinggirnya masyarakat Melayu di dalam aktiviti ekonomi di negara ini. Soal   ekonomi   adalah   pengajaran   yang   kedua   boleh   dipelajari   dari   sejarah kemerdekaan negara  selepas  soal  perpaduan tadi.  Berdasarkan rekod pertumbuhan ekonomi Malaysia, semenjak dari pertengahan tahun 1980an hingga akhir tahun 1990an, negara telah mengalami pertumbuhan ekonomi di sekitar 7 hingga 9 peratus setahun. Dalam tempoh 1956-1970, ekonomi Malaysia telah tumbuh pada kadar purata 5.7 peratus setahun
.   Kekayaan  yang  dimiliki  negara  seharusnya dibahagi  secara adil  bagi memastikan pengurangan jurang pendapatan antara kaum. Oleh kerana tuntutan masa akibat peristiwa 13 Mei 1969, pihak pemerintah telah memberi perhatian serius kepada isu berlakunya kemiskinan dan pengurangan ketidakserataan pendapatan dalam rancangan pembangunannya sejak Dasar Ekonomi Baru (DEB) dilancarkan pada 1970. Memandangkan faktor ekonomi berkait rapat dengan perpaduan dan keharmonian masyarakat majmuk di Malaysia, pelbagai program dan projek untuk membasmikan kemiskinan dan mengurangkan jurang perbezaan pendapatan antara kaum, wilayah dan kumpulan pendapatan di negara ini dilancarkan oleh Tun Abdul Razak. Pada 1978, semasa pentadbiran Tun Hussein Onn, Permodalan Nasional Berhad (PNB) diasaskan dan disusuli pula Amanah Saham Nasional Berhad yang ditubuhkan pada tahun 1978, Rukun Tetangga yang dilancarkan pada 1977 juga merupakan satu kempen menyatupadukan rakyat berbilang kaum. Ini adalah selaras dengan Dasar Pembangunan Negara (DPN) yang dilancarkan dimana bagi tempoh 1991-2000 dan Wawasan 2020 di bawah teraju kepimpinan Dato' Seri Dr Mahathir Mohamad, pembentukan sebuah ekonomi yang adil sifatnya dinyatakan sebagai salah satu dari matlamat utama pembangunan negara dalam usaha menjadikan Malaysia sebuah negara perindustrian maju pada abad akan datang.

Pengenalan DEB telah berjaya meningkatkan penyertaan masyarakat Melayu dalam proses pembangunan ekonomi di Malaysia di mana dalam tempoh perlaksanaannya (1971-1990), pendapatan per kapita penduduk Malaysia meningkat lebih dua kali ganda, iaitu daripada RM1,937 pada 1970 kepada RM4,268 pada 1990
. Pertumbuhan ekonomi yang pesat ini telah dapat menurunkan kadar pengangguran di negara ini ke paras 6.0 peratus pada 1980 dan 2.8 peratus pada 1995
. Pemerintah Malaysia pada  awal  kemerdekaan  negara gagal  untuk mengenalpasti  bentuk  dan pendekatan yang lebih praktikal dalam mengurus hal ehwal negara yang terkandung dalam komposisi masyarakat yang berbilang kaum. Berdasarkan kepada pengalaman 13 Mei, pemerintah Malaysia ketika itu, Tunku Abdul Rahman Putra mengambil peranan yang lebih pro-aktif dalam mengatasi permasalahan terdahulu. Pembangunan secara ekonomi-politik tidak harus diketepikan. Maka telah dapat disaksikan bahawa beberapa dasar  pertanian  komersial   di   kalangan  masyarakat   Melayu   diperkenalkan  melalui penubuhan institusi-institusi pemerintah seperti FELDA, FAMA, RISDA dan Iain-lain. Menjelang pertengahan 1980an pula,  anjakan paradigma berlaku di mana ekonomi negara yang dahulu  berasaskan  pertanian  komersial  telah  berubah  kepada  industri pembuatan. 
Di bawah pimpinan Perdana Menteri yang keempat, pembangunan negara dipacu berasaskan pemikirannya yang jauh ke hadapan mendahului zamannya. Melalui beliau, Dasar Pandang ke Timur diperkenalkan di mana negara mengambil pendekatan mempelajari kejayaan negara maju berasaskan acuan Asia dengan negara Jepun sebagai mentor. Hasilnya, berlaku pemindahan teknologi yang memberi peluang anak tempatan membangunkan teknologinya sendiri
. Kerjasama gergasi automobil Jepun, Mitsubishi dengan PROTON, telah berjaya melahirkan Proton Saga pada 1985, kereta buatan pertama negara dan kesinambungan kejayaan ini diteruskan pula oleh Daihatsu dan PERODUA yang menghasilkan Perodua Kancil pada sekitar 1994. Menjelang 1983, konsep Pensyarikatan Malaysia dan Polisi Penswastaan Malaysia dilancarkan. Penubuhan dan penglibatan syarikat-syarikat tertentu seperti Renong, MAIKA dan UEM ketika itu dalam kontrak-kontrak besar kerajaan dan yang terkini, penubuhan GLC yang terdiri dari TNB, Telekom Malaysia, Petronas dan sebagainya banyak membantu kerajaan dalam membangunkan ekonomi negara. Oleh itu, pengajaran yang dilihat ialah pembangunan secara ekonomi-politik Malaysia telah berjaya mengkontraksikan suatu bentuk ideology popidis terhadap masyarakat Malaysia, terutamanya masyarakat Melayu. Melalui pendekatan pemerintah dan pembangunan ini, pemerintah telah berjaya menanam suatu bentuk pemikiran bahawa hanya pemerintah yang sedia ada saja mampu untuk mewujudkan kestabilan ekonomi-politik Malaysia. Rancangan pembangunan ekonomi melalui institusi seperti FELDA, FAMA, RISDA dan HICOM, umpamanya telah berjaya mengawal sebarang bentuk penentangan politik {political resistance) daripada kelompok masyarakat tertentu. Keadaan ini menyebabkan loyalty politics berjaya digarap di kalangan masyarakat keseluruhannya.
Rakyat Malaysia tentunya masih mengingati dengan jelas akan kegawatan ekonomi yang berlaku sekitar tahun 1998. Pada Julai 1997, setelah berlakunya krisis kewangan di beberapa negara Asia yang turat juga mengakibatkan nilai Ringgit dan harga saham di Bursa Saham Kuala Lumpur merudum setelah Negara Thai menurunkan nilai matawang Bahtnya, Malaysia mengalami kemerosotan ekonomi yang serius. Pembuangan kerja meningkat dengan cepat dan peluang kerja semakin sempit. Menjelang 6 bulan pertama 1998, bilangan pekerja yang dibuang kerja mencapai kira-kira 40,200
. Perkembangan ini dijangka meningkatkan bilangan pengangguran di Malaysia daripada 229,700 pada 1997 kepada 564,200 pada  1998 manakala kadar pengangguran dijangka meningkat daripada 2.7 peratus kepada 6.4 peratus dalam tempoh yang sama
.  Kejatuhan nilai  ringgit  menyebabkan harga barang- barang import, termasuk barang makanan asasi,  meningkat pada kadar yang  tinggi.  Keadaan  ini menyebabkan kadar inflasi negara meningkat dari 2.7 peratus pada 1997 kepada 7.0 peratus pada 1998
. Ini bermakna, rakyat pada ketika itu, terutamnya golongan miskin telah menerima dua tamparan hebat dari krisis yang berlaku. Pada satu pihak, mereka kehilangan kerja   dan pada pihak yang lain, mereka dibebankan oleh kenaikan harga barang yang tinggi. Sebagai satu langkah unilateral kerajaan pimpinan Dr. Mahathir telah mengadakan  polisi   sekatan  kewangan  dengan  menetapkan  kadar  pertukaran  vvang Malaysia di tahap USS 1 kepada MS3.8. Selain itu, kerajaan juga menolak dengan tidak menerima bantuan dari Tabung Kewangan Antarabangsa ( The International Monetaiy Fund, IMF) yang dilihat oleh Dr. Mahathir sebagai satu langkah ke arah penjajahan baru oleh kuasa-kuasa kapitalis Barat dengan melalui manipulasi ekonomi dan kewangan. ■ Pengajaran ketiga berkaitan ekonomi yang boleh dipelajari di sini ialah ekonomi Malaysia dan  ekonomi  negara membangun  yang  lain  terpaksa beroperasi  dengan menerima hakikat bahawa globalisasi dan liberalisasi ekonomi adalah proses yang tidak terelakkan. Melalui tulisan Dr. Mahathir dalam A New Deal For Asia, negara perlu berhati-hati pada masa akan datang tentang sikap tidak bertanggungjawab golongan spekulator matawang antarabangsa seperti George Soros yang menjadi punca krisis ekonomi dan matawang yang melanda Asia.

Pada awal September 1998, situasi politik dalaman negara berkocak kencang apabila kerajaan BN berhadapan dengan gerakan reformasi politik berpunca daripada pemecatan Timbalan  Presiden UMNO  dan Timbalan  Perdana Menteri  merangkap Menteri Kewangan, Dato' Seri Anwar Ibrahim. Susulan itu, Barisan Alternatif (BA), iaitu gabungan parti-parti pembangkang yang beipakat iaitu PAS, DAP, PRM dan KeADILan dalam menentang kerajaan BN. KeADILan yang diasaskan oleh isteri Dato' Seri Anwar, iaitu Datin Wan Azizah Wan Ismail, Chandra Muzaffar dan Ezam Mohd Noor telah memainkan isu pemecatan Timbalan Perdana Menteri ini sebagai ketidakadilan yang berlaku dalam politik dan perundangan Malaysia. GERAK dan GAGASAN melancarkan tindakan   seperti    tunjuk   perasaan,    memorandum   bantahan,   demonstrasi   jalanan, propaganda, ceramah, penerbitan haram dan sebagainya. Konflik dalaman negara ini menyebabkan keselamatan dalam negeri terancam buat seketika. Situasi yang meruncing ini telah mendesak kerajaan menahan dan menangkap pemimpin dan aktivis yang mencetuskan huru hara ini dibawah Internal Security Act (ISA) atau Akta Keselamatan Dalam  Negeri.  Apa  yang lebih penting akan pengajaran  disini  ialah kebangkitan kumpulan   pendesak   seperti   GERAK,   GAGASAN,   ADIL   dan   sebagainya   yang berlatarbelakangkan   suatu   gerakan   awam,   berpotensi   menggugat   kestabilan   dan keamanan  negara  kerana   gerakan   kumpulan  pendesak   ini   mempunyai   sokongan grassroots yang luas. Ianya sama seperti rampasan senjata oleh sekumpulan militan Islam yang dikenali Al Maunah di  Sauk seketika dulu.  Tentunya pengajaran  keempat berkaitan keselamatan negara berkenaan peristiwa tersebut akan tercatat sebagai salah satu pengajaran yang boleh menjadi iktibar bahawa demokrasi bukanlah secara mutlak, tetapi terhad oleh parameter demokrasi Malaysia yang tertakluk kepada beberapa akta seperti ISA, Akta Polis, Akta Percetakan & Penerbitan, Akta Universiti dan Kolej Universiti (AUKU) dan Akta Rahsia Rasmi.

Fenomena masyarakat majmuk tidak seharusnya menjadi halangan dalam usaha mendaulatkan Islam.  Ini  kerana menjadikan undang-undang  Islam  sebagai  undang-undang  dasar negara tidak bermakna bahawa  setiap penduduk  negara itu dipaksa menerima akidah Islam. Pengajaran kelima yang ditekankan ialah perlunya toleransi dan menghormati hak sosial, agama dan perlembagaan yang sudah termaktub. Kebelakangan ini, terdengar suara-suara sumbang yang cuba mempersoalkan kedudukan agama Islam sebagai agama rasmi, sedangkan Perkara 3(1) Perlembagaan Persekutuan memperuntukkan bahawa   "Agama Islam adalah agama Persekutuan,  tetapi agama-agamu   lain   bebas   diamalkan   dengan   aman   dan   damai  di  mana-mana   bahagian Persekutuan".  Susulan itu, kecoh pula akan tindakan sesetengah aktivis yang cuba mempertikaikan Perkara 121 (1A) dimana mereka mendesak perlembagaan sedia ada dipinda. Perlu diingat bahawa Perkara 121 (1A) menyatakan bahawa Mahkamah Sivil mempunyai bidang kuasa yang tersendiri, begitu juga Mahkamah Syariah, dan keputusan Mahkamah Syariah tidak boleh diubah oleh Mahkamah Sivil. Kes Lina Joy menjadi perdebatan pelbagai pihak kerana ia melibatkan konflik dua agama iaitu Islam dan Kristian. Di sini, perlunya kerajaan mempertahankan perkara 121 (A) tersebut walaupun cuba diberi tekanan. Pendekatan agama secara ekstrim dan radikal adalah tidak sesuai dengan iklim Malaysia yang berbilang kaum. Individu dan aktivisnya merentasi parti politik pemerintah  dan  pembangkang,   etnik,  ideologi  dan  agama.   Oleh  itu,  bagi melahirkan  individu  dan  masyarakat  yang  mempunyai  kekuatan  spiritual,   akhlak, intelektual, material, mampu berdikari, berdaya saing, melihat ke hadapan dan sebagainya, maka konsep Islam Hadhari (civilizational Islam ) diperkenalkan oleh YAB Perdana Menteri Malaysia kelima, Dato' Seri Abdullah Ahmad Badawi. "Kita memerlukan keteguhan iman, ketangkasan mental dan kekuatan fizikal. Pendekatan menjayakan Islam Hadhari adalah satu pendekatan yang dapat memperkasakan perjuangan bangsa yang lebih besar, di dunia dan akhirat" –PM

Melalui 10 prinsip Islam Hadhari, ianya dibentuk bagi melaksanakan agenda pembangunan negara dan ummah berlandaskan pendekatan Islam yang universal, maju, bertamadun, toleransi dan seimbang. Ini selaras dengan pembangunan modal insan yang menjadi teras kepada RMK 9. Melaluinya, kerajaan ingin melahirkan generasi yang berperkerti mulia, berhemah tinggi, berjiwa besar, cintakan negara serta mempunyai kekuatan jasmani dan rohani
 kerana dunia kini yang penuh pancaroba serta pelbagai penjajahan halus yang meracuni pemikiran anak muda kini. Inilah pengajaran yang perlu diberi perhatian kerana jika ingin meramalkan kemajuan sesebuah negara pada masa akan datang, lihatlah kepada generasi mudanya yang ada sekarang.
Semangat perjuangan generasi terdahulu tidak akan lahir dengan sendirinya tanpa adanya pengetahuan tentang sejarah. Mempelajari atau mengingati sejarah perjuangan bermakna belajar mengenali diri sendiri. Begitu juga mempelajari dan mengambil iktibar pengalaman lalu. Pengalaman akan mematangkan usia dan tingkah laku supaya perjalanan pada masa depan akan lebih terarah dan berada di landasan yang betul. Menuntut kemerdekaan memang payah, tetapi apa yang lebih penting ialah perjuangan mempertahankan kemerdekaan. Oleh itu, tepuklah dada, tanyalah selera!

Singkatan
UMNO

-
United Malays National Organisation (Pertubuhan Kebangsaan Melayu Bersatu)
MCA

-
Malaysian Chinese Association
MIC

-
Malaysian Indian Committee
FELDA

-
Lembaga Pembangunan Tanah Persekutuan
FAMA

- 
Lembaga Pemasaran Pertanian Persekutuan
RISDA

- 
Lembaga Pembangunan Industri Pekebun-pekebun Kecil Getah Malaysia
PROTON
-
Perusahaan Otomobil Nasional
PERODUA
-
Perusahaan Otomobil Kedua
MAIKA

-
MAIKA Holdings Berhad
UEM

-
United Engineering of Malaysia
GLC

-
Government Link Company (Syarikat Berkaitan Kerajaan)
TNB

-
Tenaga Nasional Malaysia Berhad
HICOM

-
Heavy Industries Corporations of Malaysia Berhad
PAS

-
Parti Islam SeMalaysia
DAP

-
Democratic Action Party ( Parti Tindakan Demokratik)
PRM

-
Parti Rakyat Malaysia
KeADILan
-
Komponen parti pembangkang yang menyertai Barisan Altematif (B.A)
BN

-
Barisan Nasional
GERAK

-
Gerakan Keadilan Rakyat Malaysia
GAGASAN
-
Gagasan Demokrasi Rakyat
ADIL

-
Gerakan pendesak yang mempunyai sokongan akar umbi yang kuat.

